
Í síðstu viku sóu vit eitt stríð millum 
partarnar á arbeiðsmarknaðinum 
um, hvørt tað er rætt at broyta 
markið fyri at lata fremmanda ar­
beiðsmegi sleppa inn í landið ella 
ikki. Seinastu árini hava vit havt eitt 
mark, sum sigur, at um arbeiðsloysið 
fer upp um 3,5 prosent, so ber ikki 
til at taka fremmanda arbeiðsmegi 
inn í landið.

Vinnan hevur ført fram, at neyð­
ugt er at taka av hetta markið, tí at 
tørvur er á faklærdari arbeiðsmegi 
á ávísum økjum. Samtak svaraði 
aftur, at hetta er at halda tey 1.500 
arbeiðsleysu fólkini fyri ta turru 
rukku.

Bæði sjónarmiðini eru til at 
skilja. Men tað skerst ikki burt, 

at veruleikin ikki er so einfaldur, 
at hann bara er svartur og hvítur. 
Rætt er tað, at nógv fólk eru uttan 
arbeiði, men tað er eisini rætt, at 
vinnan ikki fær faklærda arbeiðs­
megi til ávísar uppgávur. Tað er ein 
trupulleiki, sum má loysast so ella 
so.

Bara at stinga høvdið í sandin og 
siga, at eingin fremmand arbeiðs­
megi skal inn í landið, so leingi vit 
hava eitt ov høgt arbeiðsloysi, tað 
ber ikki til. Serliga tá vit ikki fáa ar­
beiðsmegi til ávísar uppgávur.

Kanska hetta er eitt prógv fyri, 
at vit sum samfelag duga ov illa at 
útbúgva okkara arbeiðsmegi, og at 
vit duga ov illa at raðfesta soleiðis, 
at vit nøkta marknaðin innan tær 

ávísu vinnugreinarnar.
Men tað tekur sjálvandi tíð at 

útbúgva okkara arbeiðsmegi, tí 
ber ikki til at tosa um, at vit skulu 
útbúgva okkum burtur úr hesi 
aktuellu kreppuni hjá handverk­
aravinnuni.

Havandi í huga, at vinnan 
í øllum londum rundan um 
okkum hevur heilt aðrar treytir, 
har alt ES er ein integreraður 
arbeiðsmarknaður, so er tað ikki 
sørt naivt at halda, at vit í Før­
oyum kunnu lúka aðrar treytir – 
og kortini verða kappingarfør.

Tað sigur seg sjálvt, at vit eiga 
at hyggja upp á hetta markið av 
nýggjum. Sjálvandi skulu vit ikki 
bara geva leyst og lata upp fyri øll­

um. Men vit eiga at kunna gera 
eina skipan, sum nøktar tørvin 
hjá vinnuni. Vit skapa ikki fleiri 
arbeiðspláss fyri ófaklærd við 
at binda aðrar partar av vinnuni 
niðri, tí hon ikki fær útbúna ar­
beiðsmegi. Tvørtímóti kundu 
vit skapt fleiri arbeiðspláss til 
ófaklærdu arbeiðsmegina við at 
styrkt ta faklærdu.

Veruleikin er ofta meira nuan­
seraður. Tað eiga bæði fakfeløg 
og vinnan at síggja.

Eiga at gera eina skipan, 
sum kann nøkta tørvin

Fólkaflokkurin í Havn hevur 
nú styrkt um listan, við at fáa 
fyrrverandi løgtingsmannin 
hjá Sambandsflokkinum og 
landsstýrismann hjá Fólka­
flokkinum, Finnboga Arge, 
á listan.

Frammanudan hevur 
Fólkaflokkurin tryggjað sær 
býráðslimin hjá Tjóðveldi­
num, Boga Andreasen.

Alt hetta er við til at 
styrkja Fólkaflokkin í Tórs­
havnar býráð. Flokkurin, 
sum fyrr var tann sterki í 
Havn, men sum hevur mist 
hesa posisjón og er farin 
aftur um bæði Javnaðar­
flokkin og Tjóðveldi.

Sterku menninir á fólka­
flokslistanum eru Sjúrður 
Olsen við 410 atkvøðum 
seinast, Jan Christianasen 
við  374 atkvøðum og Vagn­

ur Johannesen við 286.
Fólkaflokkurin fekk 22 

prosent av atkvøðunum við 
seinasta býráðasval. Tað 
eru næstan fimm prosent 
fleiri, enn flokkurin fekk á 
løgtingsvalinum í fjør, og tí 
kann flokkurin helst seta 
nøsina fram ímóti einum 
úrsliti, sum gevur nøku­
lunda tað sama sum seinast. 
Og um so verður, so verður 
bara pláss til tríggjar mans 
á listanum – so er spurning­
urin, um tað verða tjóðveld­
is- ella sambandsálbogar, 
ið megna at kveistra fólka­
floksmenninar til viks. Jan 
Christiansen hevur 28 ár á 
baki í býráðnum, Sjúrður 
Olsen hevur 12 ár á baki, og  
Vagnur Johannesen hevur 
eitt valskeið á baki í Tórs­
havnar býráð.

Treingist á 
fólkaflokslista

Tann fjølbroytti veruleikin

Rættilig ósemja hevur tikið 
seg upp í samgonguni millum 
Fólkaflokkin og Miðflokkin 
um gjaldið til Heilsutrygd.  

Jákup Mikkelsen, 
sum er formaður fyri 
tingmanningini hjá Fólk­
aflokkinum, og Brandur 
Sandoy, tingmaður, hava 
staðfest, at teir taka ikki 
undir við, at gjaldið skal um­
skipast, soleiðis sum lands­
stýrismaðurin í heilsumál­
um, Karsten Hansen, ætlar.  

Gjaldið til Heilsutrygd er 
nú 265 krónur um mánaðin, 
sama, hvat inntøkan er.    

Nú skal gjaldið broytast 
so, at øll rinda eitt fastgjald 
á 160 krónur um mánaðin og 
síðani 0,55% av skattskyldugu 
inntøkuni.   

Í Fólkaflokkinum eru 
kreftir, sum ikki vilja góð­
taka, at gjaldið verður lagt 
í skattin.  Sjálvur ger Kar­
sten Hansen greitt, at hetta 
er ein avtala í samgonguna, 
eisini við Fólkaflokkin.  Upp­
runaliga var ætlanin, at 
fasta gjaldið skuldi verða 150 
krónur um mánaðin og síð­
ani skuldu øll rinda 0,6% av 
skattskyldugu inntøkuni aft­
urat.    Men í evstu løtu varð 
tað fasta gjaldið hækka upp 

í 160 krónur um gjaldið yvir 
skattin varð lækkað niður í 
0,55% og tað var eftir avtalu 
við formannin í Fólkaflokki­
num.  Men Jákup Mikkelsen 
vísir aftur, at talan er um eina 
semju.   Hann sigur, at tað 
einasta, Fólkaflokkurin hev­
ur góðtikið, er, at uppskotið 
verður lagt fram í Løgtingi­
num og so skuldi semja finn­
ast um tað í Løgtinginum.    

Hann sigur, at gjaldið, sum 
er, skal halda fram og so skal 
tann neyðuga tíðin brúkast 
til at finna ein annan gjalds­
hátt, sum samgongan kunnu 
liva við.  

– Hetta er eitt rættiliga 
prinsipielt mál, staðfestir 
hann. 

– Landsstýrið kann ikki 
arbeiða so, at mál verða tveitt 
niðan í Løgtingið og so skal 
tað standa til andstøðuna at 
gera av, um tað verður sam­
tykt ella ikki.  

– Tað sigur seg sjálvt, at 
verður hetta arbeiðslagið, 
verður samgonguni ikki 
langt lív lagað.  Men nú skulu 
vit nokk hjálpa landsstýris­
manninum í heilsumálum 
burtur úr hesum, sigur Jákup 
Mikkelsen.  Men eftir tí, Kar­
sten Hansen sigur, er hann 

ikki til at vika.  - Her snýr seg 
ikki um at hjálpa mær við 
nøkrum, sum helst. 

Hann heldur, at tað er 
løgið, at nú skal neyðug tíð 
brúkast at finna semju, men 
Flatskatturin varð skrumbla­
ður ígjøgnum, uttan at sam­
gongan hevði tíð at bíða eftir 
nøkrum sum helst.  Hann 
sigur, at Fólkaflokkurin vann 
dystin um Flatskattin. 

Men at dystin um 
Heilsutrygd skal flokkurin 
ikki vinna, staðfestir 
hann.  Tinglimir føra eisini 
fram, at eftir lógini er gjaldið 
til Heilsutrygd bara galdandi 
hetta árið afturat.   Og endar 
tað við, at Karsten Hansen 
tekur hetta uppskotið aftur, 
endar øll rokningin upp 
á 115 milliónir, í føvning­
inum á Jørgini Niclasen, 
landsstýrismanni í Fíggjar­
málum.

Tvangs­
flyta fólk á 
sambýli
Avvarðandi

Hendan dystin skal Fólka­
flokkurin ikki vinna


